
Jose Luis: 

Aspaldiko ordez artu dizkiat ire 
berri gareztiak. Garezti bezin jakin-
garriak, noski. Esku artean diat ik 
irailtaren 22-an egin idaken gutuna. 
Arrituko aiz ZERUKO ARGIA-tik 
agirian erantzutea. Baiña, iri eran-
tzutekoak agirian jartzea merezi di-
tek, darabigun gaia euskeltzale gu-
zieri eta euskaldun guzieri ajola 
zaielako. Beraz, barkatuko didak 
erantzuteko era onegaitik. 

Ez nenkiaken, Diogenes zaarraren 
komedia (Z. ARGIA, 134-gn. zenba-
kian) idatzi nuanean, ire eskuetara 
iritxiko zanik. Arrituta utzi au. Aiñ 
zuzen ere, arritzekoa izaki. Orren 
beltza ez dukala ikusten gaurko jen-
deari buruzkoa? Bear bada, orrela 
pentsatzeko, eure errazoiak izango 
dituk. Baiña, euk ere aitortzen du-
kan bezela, nire kezka irea duk. 

Gogorrak esan ba dizkiat ere, ge-
iegizko gabe. Sinistu zak. Gure arte-
ko lasaikeriak beldurtzen natxeok. 
Ainbeste ta ainbeste jardutzen bai 
dituk, ago zabalik, gure etorkizuna-
tzaz itxaropenez, eskuak boltzilloe-
tan sartuta uztelkeriz jardunez, ezer 
egin gabe ta ezer egiteko asmurik 
gebe. Baiña, arro, munduan onenak 
gerala sinisturik. 

Apatia beldurgarri orrek mintzen 
natxeok. Ik ondo dakik sakon lan-
du gabe ez dagoala itxaropenik. Gi-
zonak berak landu ditzakeala bere 
etorkizuna eta destinoa. Ik ba dakik 
ametsak ames direla egintzak bere 
indarra erakusten ez ba dik. Ik ba 
dakik ez dala aski lurra eta jatorria 

maitatzea barne-gogozko izanari 
eusten ez ba diagu. Ik ba dakik iza-
naren errealidadea emen eta orain-
txe dala. Ik ba dakik momentu gu-
zietako une bakoitzean jokatzen da-
la gure izan edo ez izanaren larri-
miñezko egoera. 

Ik, oiek eta geiago dakizkik. Izan 
ere, ik, nik baiño geiago sufritu bai 
duk ortaz; ire sufritza animazkoa 
eta aragizkoa dalako. Beraz, ez diat 
iri leziorik eman bearrik. Baiña, gu-
re erria kezkatuko bada, ongi kon-
prenitu ditzakeanez, gauzak gordin 
agertu bearra zegok. Ala ere, gor-
dintasun geiegirik ez bai duk izango 
kondairaren une nekegarri onetan. 

Nere kezka ta ardurak ez dituk 
belaxe asetzekoak. Esan bearrik 
etzeok garai batetik onera idazkerak 
askoz samurtu ta obetu diranik, eta 
ba goazeia euskaldunik geienak 
konprenitzeko euskera batera. Bai-
ña, au ere esan egin bear. Euskaldu-
nen euskeraz egin bear dala ere 
esan egin bear. Ta, oraindik or-
emenka ikusten bai dizkiagu trakes-
keriak piilaka, «garbizalei izenean. 
Oiengandik tokitan zegok Agirre as-
teazuarraren euskera jator eta go-
xoa. 

Gaiak ere azabalago arkitzen di-
tuk. Egia duk. Eskolak geiatuaz eta 
abar. 

Baiña oraindik Europatik urruti 
gabiltzak. Gure txikikerietan galdu-
rik. Itsumustuka! Geure arteko se-
takerietan. setatsu. 

Berriz, ik jartzen didaken estadis-
tika ejenplu ori, ez duk egizkoa gu-
retzat. Lenago ere maiz entzun diz-
kiat era ortako erraoziak, baiña oker 
ago. Frantziako estadistikak dion 
ori, eunetik 58-k ez dutela sekula li-
buru bat ere irakurtzen, orrela izan-
go duk. Baiña gure artekoa beste 
gauza bat duk. Ik ez al duk uste gu-
re errian eunetik 90 ba dirala seku-
la liburu bat irakurri ez dutenak? 
Nik baietz esango nikek. Ta, oieta-
tik zenbatek euskeraz? Euskalerri-
ko liburu-dendetan, euskerazko Ii-
buru bat saldu orduko, millakak sal-
tzen dituk erderaz. 

Guretariko euskeltzale bakoitzak 
ere zenbat liburu ez ote dizkik er-
derazkoak euskerazko baten on-
doan? Gaiñera, erderaz euskal kul-
turari buruz ere zenbat ez ote dituk 
argitaratzen, euskerazko bat argita-
ratu orduko? Ta, ez natxeok orren 
kontra. Zoritxarrez, gure erriak, er-

deraren bidez ere ez dik kultura 
kezkarik agertzen. Bear bada, Kata-
luiñia alde batera utzita, Espaiñia 
guzian ez dala nabaitzen kultura 
geiegirik? Besteenarekin konpara-
tzeak ez gaituk geronen pekatutik 
libratzen. Besteak beerago ikustean 
neurri faltsu bat oiñarri artzen du-
gulako. Gu, Europaren aurrean gai-
tuk txikiak, Europaren aurrean kul-
tura gabeak. Ta kulturaren bidetik 
fruturik jasotzen ez duan erriak oso 
gaizki bear dik aurrerakoan. Ta, bai 
orain eta bai gero, erderazko libu-
ruen bearrez izango gaituk jakintza-
ren aldetik, kulturaren aldetik, eta 
baita geure kulturaren aldetik ere, 
ontaz ere erdedaz idatzi dalako. Bai-
ta literaturan benan ere, lan obeen 
eta itzulpen obeen premian gaituk 
aurrera egingo badiagu. 

Guk orrela nai ez ba diagu ere, 
mendez-mende datorkigun erreali-
dade bizia duk orrela. Errazoi min-
garria. Au, ik, nik bestean dakian 
gauza duk. Iritxi batekoak gaituk 
gurea indartu bear onetan. Iritzi ba-
tekoak, nere ustez ere: «eten gabe, 
etsi gabe, il arte. gure kezka (eurea 
eta neurea) sentiarazten saiatzea. Ez 
diagu beste biderik. Ekin eta ekin; 
eta ideiak nortu gugan». 

Au ere errealidadea duk. Ideal 
bat aurrera eramateko errealidade 
bakarra. Zergaitik, orrela ez dana, 
aulkeria eta derrotismo utsa duk. 
Kondaira gizonak berak egiten dua-
nez, gure esku zegok, guzion esku, 
etsi gabeko lanaren bidez idea ame-
tsa egi biurtzea ta kondairari nai 
dugun etorkizuna ematea. 

Beldurtzen nuana duk, gure erriak 
duan epeltasuna, kemenik eza ta 
aulkeria. Beldurra, orrek mendera-
tuko ote gaituan. Gutxietsitzen diat 
aurreratua, munduaren gurpillak da-
raman martxa segitu eziñik gabiltza-
lako. Ta, nere azalpen ezezkorra ez 
duk besterik, aburuzko salatzea, 
errikoen gogoa bizkortu dedin. La-
saikerian lokarturik gelditu ez de-
din. Azurmendik bere «Pakea» poe-
matxoan esaten duana gertatu ez de-
din: 

«Ba zijoan egun batez nire erria 
bizitzaren bidetik... Ta gizonak 
elkar begiratuz esan zuten: 
«Ba dugu pake; jarri». 
Iñork ez zuen erantzun: 
ilda zegoen erria». 
Agur, adiskide. Besarkada estu 

bat. 


